
Հարկային օրենսգրքի 122-րդ հոդվածի 5-րդ մասի 3-րդ կետին համապատասխան` Հայաստանի Հանրապետության կառավարությունը որոշում է.

1. Հարկային օրենսգրքի 122-րդ հոդվածի 5-րդ մասի 3-րդ կետով նախատեսված` էլեկտրաէներգիայի հաղորդման և բաշխման, բնական գազի փոխադրման և բաշխման ոլորտներում գործունեություն իրականացնող տնտեսվարող սուբյեկտների հարկման բազայի որոշման նպատակով տեխնոլոգիական կորուստները հաստատող լիազոր մարմին ճանաչել Հայաստանի Հանրապետության էներգետիկ ենթակառուցվածքների և բնական պաշարների նախարարությունը:

Հիմնավորում
«Լիազոր մարմին ճանաչելու մասին» ՀՀ կառավարության որոշման նախագծի վերաբերյալ
1. Իրավական ակտի անհրաժեշտությունը
Վերոհիշյալ իրավական ակտի ընդունման անհրաժեշտությունը բխում է Հայաստանի Հանրապետության հարկային օրենսգրքի 122-րդ հոդ​վածի 5-րդ մասի 3-րդ կետի պահանջներից։
2. Կարգավորման հարաբերությունների ներկա վիճակը և առկա խնդիրները
Մինչև 01.01.2018թ.-ը գործող «Շահութահարկի մասին» ՀՀ օրենքով, գույքի բնական և տեխնոլոգիական կորուստների տարանջատում չի եղել, իսկ ՀՀ էներգետիկայի նախարարի 18.06.2007թ.-ի թիվ 18-Ն հրամանով հաստատված և ՀՀ ԿԱ հարկային պետական ծառայության հետ համաձայնեցված էլեկտրական էներգիայի, ջերմային էներգիայի, բնական գազի հաղորդման (փոխադրման) և բաշխման ընթացքում առաջացած փաստացի (բնական) կորուստները իրենց մեջ ներառել են նաև տեխնոլոգիական անխուսափելի կորուստները և հարկվող շահույթը որոշելիս համախառն եկամտից նվազեցվել են փաստացի (բնական) կորուստների համար սահմանված կարգով: 

2018 թվականի հունվարի 1-ից ուժի մեջ մտած ՀՀ հարկային օրենսգրքի (այսուհետ` Օրենսգիրք) 122-րդ հոդվածի 3-րդ և 5-րդ մասերի համաձայն՝ գույքի բնական կորուստները տարանջատվել են տեխնոլոգիական կորուստներից:


Հիմք ընդունելով հարկային օրենսգրքի (այսուհետ` Օրենսգիրք) 122-րդ հոդվածի 5-րդ մասի 3-րդ կետը և «Էներգետիկայի մասին» օրենքի 22-րդ հոդվածի 8-րդ մասը Էներգետիկ ենթակառուցվածքների և բնական պաշարների նախարարությունը (այսուհետ` Նախարարություն) Վարչապետի աշխատակազմ էր ներկայացրել «Հարկման բազայի որոշման նպատակով համախառն եկամտից նվազեցվող՝ էլեկտրական էներգիայի հաղորդման և բաշխման, բնական գազի փոխադրման և բաշխման համակարգերում առաջացող տեխնոլոգիական կորուստները սահմանելու մասին» Կառավարության որոշման նախագիծը, որի վերաբերյալ ստացվել էր շահագրգիռ մարմինների (Ֆիննախ, Պետեկամուտկոմ, Հանրային ծառայությունները կարգավորող հանձնաժողովի (Հանձնաժողով) և Արդարադատնախ) դրական եզրակացությունները:

Որոշման նախագծով սահմանվում էր, որ էլեկտրական էներգիայի հաղորդման և բաշխման, բնական գազի փոխադրման և բաշխման ոլորտ​նե​րում գործունեություն իրա​​կա​նացնող տնտեսավարող սուբյեկտների հարկման բազայի որոշ​ման նպատակով համախառն եկա​մուտը նվա​զեց​վում է՝ Հանձնաժողովի կող​մից հաստատված՝ տվյալ հար​կային տարվա համար գործող՝ էլեկտրա​կան էներգիայի և բնա​կան գազի սակա​գների հաշվարկման համար հիմք ընդունված տարեկան կորուստների տոկոսային մեծությունները չգերազանցող՝ ՀՀ հարկային օրենսգրքի 122-րդ հոդվածով, ինչպես նաև ՀՀ կառա​վա​րու​թյան 2017 թվականի հոկտեմբերի 5-ի թիվ 1261-Ն որոշմամբ սահ​ման​ված կարգով փաստա​թղթա​վորված փաստացի կորուստների չափով (այսուհետ` Նորմ): 

Մշտապես գործող ֆինանսատնտեսագիտական նախարարական կոմիտեի 2019թ. փետրվարի 15-ի նիստում Որոշման նախագիծը հանվել է օրակարգից` այն հիմնավորմամբ, որ Օրենսգրքից չի բխում Կառավարության կողմից այդպիսի որոշման ընդունումը և քննարկվել է  այլ մոտեցում` Օրենսգքրի 122-րդ հոդվածի 5-րդ մասի 3-րդ կետի դրույթի (այսուհետ` Օրենսգրքի 122.5.3 կետ` «Տեխնոլոգիական կորուստներ են համարվում օրենսդրությամբ կամ Կառավարության լիազոր մարմնի սահմանած տեխնոլոգիական կարուստները») հիմքով Նորմը սահմանել Նախարարության  իրավական ակտով:
Սույն որոշման նախագծով առաջարկվում է  Օրենսգրքի 122.5.3 կետով նախատեսված` էլեկտրաէներգիայի հաղորդման և բաշխման, բնական գազի փոխադրման և բաշխման ոլորտներում գործունեություն իրականացնող տնտեսվարող սուբյեկտների հարկման բազայի որոշման նպատակով տեխնոլոգիական կորուստները հաստատող լիազոր մարմին ճանաչել Նախարարությունը: Որոշման ընդունմանը կհաջորդի Նախարարության նորմատիվ իրավական ակտի (հրամանի) ընդունումը` Նորմը հաստատելու վերաբերյալ:
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Էներգետիկ ենթակառուցվածքների և բնական պաշարների նախարարության կողմից:  
4. Ակնկալվող արդյունքը

Նախագծի ընդունման արդյունքում Էներգետիկ ենթակառուցվածքների և բնական պաշարների նախարարի հրամանով կսահմանվեն էլեկտրական էներգիայի հաղորդման և բաշխման, բնական գազի փոխադրման և բաշխման գործունեության մասով տեխնոլոգիական կորուստների չափերը՝ ապահովելով ՀՀ հարկային օրենսգրքի 122-րդ հոդվածի 5-րդ մասի կիրառությունը: 
ՏԵՂԵԿԱՆՔ
«Լիազոր մարմին ճանաչելու մասին»  ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտության վերաբերյալ
«Լիազոր մարմին ճանաչելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:
ՏԵՂԵԿԱՆՔ

«Լիազոր մարմին ճանաչելու մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացման կամ նվազեցման վերաբերյալ
«Լիազոր մարմին ճանաչելու մասին» ՀՀ կառավարության որոշման նախագծի ընդունման կապակցությամբ պետական բյուջեում ծախսերի և եկամուտների ավելացում կամ նվազեցում չի նախատեսվում:

